
 

የጋራ ጋዜጣዊ መግለጫ 
በኢትየጵያ የአሜሪካ ኤምባሲ 
የጤና ጥበቃ ሚኒስቴር 
ኬኤንሲቪ የሳንባ ነቀርሳ ፋውንዴሽን 
የካቲት 11 ቀን 2007 ዓ.ም. 
 

የአሜሪካ መንግሥት በኢትዮጵያ የሳንባ ነቀርሳን ለመዋጋት ቁርጠኝነቱን ገለፀ 
 

አዲሱ የአምስት ዓመት ፕሮግራም መድኃኒት ተቋቋሚ ሳንባ ነቀርሳን ለመዋጋት የጋራ ጥረቱን 
ያጠናክረዋል 

 
አዲስ አበባ፣ ኢትዮጵያ፤ የካቲት 11 ቀን 2007 ዓ.ም.፡-የኢትዮጵያና የአሜሪካ መንግሥታት ተወካዮች ከአለርትና 
ቅዱስ ጳውሎስ ሆስፒታሎች የሥራ ኃላፊዎች ጋር በመሆን በዛሬው ዕለት እድሳት የተደረገላቸው ላቦራቶሪዎችንና 
የተመላላሽ ህክምና መምሪያን መረቁ፡፡ የአሜሪካ መንግሥት በዓለም አቀፍ ልማት ኤጀንሲው በኩል የላቦራቶሪ 
መሣሪያዎችን ጨምሮ የአሉታዊ ግፊት ሥርዓትንና (negative pressure system) በሳንባ ነቀርሳ ክብካቤ 
ድርጊት 1 በተሰኘ የኤጀንሲው ፕሮግራም ሥር ላሉት ቁሳቁሶች እድሳት አደረገ፡፡ 

የታደሱት ላቦራቶሪዎች የሀገሪቱን የሳንባ ነቀርሳ ምርመራ አገልግሎት አቅም የሚያጠናክሩና የሚያሳድጉ 
ሲሆን፤ለዘርፈ-ብዙ መድኃኒት ተቋቋሚ ሳንባ ነቀርሳ ዙሪያ የሚሰጡ አገልግሎቶችንም በቀጥታ ያግዛል፡፡ 
በተመሳሳይ መልኩ በአለርት ሆስፒታል ከመድኃኒት ተቋቋሚ ሳንባ ነቀርሳና በሳንባ ነቀርሳ ላቦራቶሪ ጎን 
የሚገኘው የተመላላሽ ህክምና ክፍል፤ ለቀጣይ ሁለት ዓመታት በህክምና ክትትል አልግሎቱ የዘርፈ-ብዙ 
መድኃኒት ተቋቋሚ ሳንባ ነቀርሳ ህክምና አገልግሎትን ያሻሽላል ተብሎ ይጠበቃል፡፡ የነዚህ አገልግሎቶች መስጫ 
ማዕከላት እድሳት ሀገሪቷ ለህብረተሰቡ ጤና ጠንቅ እየሆነ የመጣውን የዘርፈ-ብዙ መድኃኒት ተቋቋሚ ሳንባ 
ነቀርሳን የመዋጋት አቅም የሚያሳድግ ይሆናል፡፡ 

በአለርት ሆስፒታል እድሳት የተደረገለትን ህንፃ በኢትዮጵያ የአሜሪካ ምክትል አምባሳደር ፒተር ቭሩመን የጤና 
ጥበቃ ሚኒስትር ድኤታው ጽ/ቤት ኃላፊ ለሆኑት ዶ/ር ታየ ሆርዶፋ ሲያስረክቡ ባደረጉት ንግግር፤-“የሳንባ 
ነቀርሳን እንታገል ንቅናቄ መጀመር የኢትዮጵያ መንግሥት የሳንባ ነቀርሳን ለመዋጋት የሚያደርገውን ጥረት 
ለማገዝ ያለንን ቁርጠኝነት፣ተሳትፎና የምንሰጠውን ዘላቂ ድጋፍ ማሳያ ነው፡፡ የምናደርገው ድጋፍ ተግባራዊ 
የሚሆነው ጠንካራና ቁርጠኛ በሆኑ አጋሮቻችን በኩል ሲሆን፤ የአሜሪካ መንግሥት እስካሁን የተገኙትን ስኬቶች 
በማጠናከር የሚሰጠውን ድጋፍ ይቀጥላል”  ብለዋል፡፡ 

የሳንባ ነቀርሳ ክብካቤ የድርጊት መርሀ ግብር 1 ከተሰኘ እንቅስቃሴ በመቀጠል የአሜሪካ ዓለም አቀፍ ልማት 
ኤጀንሲ እስካሁን በሽታውን በመዋጋት ረገድ የተገኙ ስኬቶችን በማጠናከር ሳንባ ነቀርሳን እንታገል የተሰኘ 
ተከታይ የአምስት ዓመት ፕሮግራም በመጀመር የሳንባ ነቀርሳ በኢትዮጵያ ላይ የሚያሳድረውን ጫና በከፍተኛ 
ደረጃ ለመቀነስ በመንቀሳቀስ ላይ ይገኛል፡፡ በኬኤንሲቪ የሳንባ ነቀርሳ ፋውንዴሽን የሚተገበረው የሳንባ ነቀርሳን 
እንታገል እንቅስቃሴ በዓመት የ2.9 ሚሊዮን ዶላር የገንዘብ ድጋፍ የሚደረግለት ሲሆን፤ ከፊሉ  በአሜሪካ 
መንግሥት የፕሬዚዳንቱ አስቸኳይ የኤድስ እርዳታ ዕቅድ (PEPFAR) የሚሸፈን ነው፡፡ መርሀ ግብሩ ለክልሎች 
የሚደረገውን መጠነ-ሰፊ ድጋፍና የቴክኒክ እገዛ በማስፋፋት በደቡብና በትግራይ ክልሎች ላይ ትኩረት በማድረግ 
የሳንባ ነቀርሳ መከላከያና መቆጣጠሪያ ቡድንን አቅም ለመገንባት የተሻለ እገዛ ያደርግላቸዋል፡፡ በከተሞች 



የሚደረገውን ሳንባ ነቀርሳን የመዋጋት እንቅስቃሴን በይበልጥ ለመደገፍም በአዲስ አበባ፣በድሬዳዋና በሐረር 
ከተሞች ላይ ትኩረት ያደርጋል፡፡ 

በሥነ ሥርዓቱ ላይ ዶ/ር ታየ ሆርዶፋ ዘርፈ-ብዙ መድኃኒት ተቋቋሚ ሳንባ ነቀርሳ በኢትዮጵያ ከፍተኛ የጤና 
ሥጋት የደቀነ መሆኑን ጠቁመዋል፡፡ አክለውም፡-“በሽታውን መከላከል ልክ እንደ ህክምናው ሁሉ የጎላ ጠቀሜታ 
ያለው ሲሆን፤ የአሜሪካ ዓለም አቀፍ ልማት ኤጀንሲም በየዓመቱ 36,000 ኢትዮጵያውያንን ለህልፈተ-ህይወት 
የሚዳርገውን ይህን አደገኛ በሽታ ከመዋጋት አንፃር በሳንባ ነቀርሳና በዘርፈ-ብዙ መድኃኒት ተቋቋሚ ሳንባ ነቀርሳ 
ዙሪያ የህብረተሰቡን ግንዛቤ በማሳደግ፣የምርመራና የክብካቤ አገልግሎትን ጥራት በማሻሻል እንዲሁም በሽታውን 
በመለየትና የሚሰጠውን ህክምና በማሻሻል ረገድ በመንግሥትም ሆነ በግሉ ዘርፍ በተለያዩ ፕሮጀክቶችና አጋሮች 
በኩል ለጤና ጥበቃ ሚኒስቴር ድጋፍ በማድረግ ላይ ይገኛል” ብለዋል፡፡ 

የኬኤንሲቪ የኦፕሬሽንስ ዳይሬክተርና የሳንባ ነቀርሳን እንታገል ፕሮጀክት ምክትል ዳይሬክተር የሆኑት ዶ/ር 
ኤርሲን ቶፕኮግሉ በበኩላቸው ድርጅታቸው የአምስት ዓመቱን ወባን እንታገል ፕሮጀክት ለማስፈፀምና ድጋፍ 
ለመስጠት ቁርጠኛ መሆኑን አረጋግጠዋል፡፡ በንግግራቸውም፡-“መድኃኒት ተቋቋሚ ሳንባ ነቀርሳ ማንንም የማይምር 
በመሆኑ፤ሁላችንም የሳንባ ነቀርሳን ለማጥፋት፤ በተለይም ደግሞ የመድኃኒት ተቋቋሚ ሳንባ ነቀርሳን ስርጭት 
ለመግታት፤ በተባበረ ክንድ የየበኩላችንን ድርሻ መወጣት ይኖርብናል” ብለዋል፡፡ 

በቀጣይም የአሜሪካ ዓለም አቀፍ ልማት ኤጀንሲ ለኢትዮጵያ መንግሥት የሚሰጠውን ድጋፍ በማጠናከር በዘላቂና 
በአዳዲስ የመከላከልና ጥራት ያለው የምርመራና ህክምና አቅርቦትን በማሳደግ ሀገሪቱ እ.ኤ.አ በ2020 የበሽታውን 
ስርጭት ሙሉ በሙሉ ማቆም እንድትችል የበኩሉን ያበረክታል፡፡ 

 

 

ተጨማሪ መረጃ 

እድሳት የተደረገላቸው የሳንባ ነቀርሳ ላቦራቶሪና የተመላላሽ ህክምና መምሪያዎች በሳንባ ነቀርሳ መቆጣጠሪያ 
መርሆዎች መሠረት ደረጃውን በጠበቀ ዲዛይን የታነፁ ህንፃዎች ያሉት ሲሆን፤ አሥራ ስምንት ክፍሎች ያሉት 
የናሙና መመርመሪያ ላቦራቶሪው የባዮሴፍቲ ደረጃው የተጠበቀና ባለሙያዎች በበሽታ እንዳይያዙ አስፈላጊውን 
ሁሉ ያሟላ ነው፡፡ ናሙናዎችን ለመሰብሰብ፣ለመመርመርና፣ውጤት ለመስጠትም በሚመች መልኩ ተዋቅሯል፡፡ 
ከዚህም በተጨማሪ ላቦራቶሪው የአደጋ ጊዜ መወጣጫ ደረጃና የገላ መታጠቢያ ተገጥሞለታል፡፡ 

የታካሚውንና የሠራተኛውን ደህንነትና ምቾት ለመጠበቅ የተመላላሽ ህክምና መምሪያው አሥራ አንዱም ክፍሎች 
በሚገባ እንዲናፈሱ ከመደረጋቸውም በላይ፤ በተመሳሳይ ሁኔታ የእንግዳ መቀበያዎቹ፣የምርመራ 
ክፍሎቹ፣የወንድና የሴት ሠራተኞች ማረፊያ ክፍሎቹ፣የመድኃኒት መደብሮቹ፣አነስተኛ ላቦራቶሪዎቹ፣ግምጃ 
ቤቱ፣የመሰብሰቢያ አዳራሹና በሁለተኛ ፎቅ ላይ የሚገኘው ሰፊ የመዝናኛ ቦታ አየር በደንብ እንዲዘዋወርባቸው 
ተደርገው የተሠሩ ናቸው፡፡ የእድሳት ሥራውን ለየት የሚያደርገው ሌላው ገጽታ አካባቢውን ለመጠበቅ ሲባል 
አትክልትና ዛፎች በከፍተኛ ደረጃ ጥበቃ እንዲደረግላቸው መደረጉ ነው፡፡ 



የሳንባ ነቀርሳ ላቦራቶሪው በመድኃኒት ለሚፈወስም ሆነ ለዘርፈ-ብዙ መድኃኒት ተቋቋሚ ሳንባ ነቀርሳ ታማሚዎች 
አገልግሎት የሚሰጥ ሲሆን፤በተጨማሪም በሳንባ ነቀርሳ፣በዘርፈ-ብዙ መድኃኒት ተቋቋሚ ሳንባ ነቀርሳና በሳንባ 
ነቀርሳና ኤች አይ ቪ ተዛምዶ ዙሪያ ለሚሠሩ ምርምሮች አገልግሎት ይሰጣል፡፡ 

በአለርት የሚገኙ ሁለቱ መዋቅሮች ለዘርፈ-ብዙ መድኃኒት ሳንባ ነቀርሳ ታማሚዎች የሚሰጡ የናሙና ምርመራ 
አገልግሎቶችን በተሻሻለ ክትትልና ክብካቤ፣አስፈላጊ ምርመራዎችን በማድረግ፣እንዲሁም እንደ ርቀት፣ገንዘብና ጊዜ 
ያሉ የተደራሽነት ማነቆዎችን በመቀነስ ረገድ ወደ ላቀ ደረጃ የሚያደርስ ይሆናል፡፡ የተመላላሽ ህክምና መስጫው 
ተንቀሳቃሽ አገልግሎት ለሚያገኙና የህክምና ክትትል ለሚደረግላቸው የዘርፈ-ብዙ መድኃኒት ተቋቋሚ ሳንባ 
ነቀርሳ ታማሚዎች አገልግሎት ይሰጣል፡፡ 

የጤና ጥበቃ ሚኒስቴር ባልተማከለና ዲሞክራሲያዊ በሆነ የጤና ሥርዓት ከባለድርሻ አካላት ጋር በመቀራረብና 
ጠንክሮ በመሥራት ጤናማ፣ምርታማና የበለፀጉ ኢትዮጵያውያንን የማየትና የበሽታ ክስተትን፣ሞትንና የአካል 
ጉድለትን የመቀነስ ራዕይን እውን ለማድረግ፤ ብሎም የኢትዮጵያና የህዝቦቿን አጠቃላይ የጤና ሁኔታ ለማሻሻል 
በማበረታታት፣በመከላከል፣በመፈወስና ወደ ቀድሞ ይዞታ በመመለስና የጤና አገልግሎቶችን በመቆጣጠር ላይ 
ያተኮረ ሁሉን-አቀፍ የጤና ማዕቀፍ ዘርግቶ በመንቀሳቀስ ላይ ይገኛል፡፡ ለተጨማሪ መረጃ፡-www.moh.gov.etን 
ይጎብኙ፡፡ 

ከ50 ዓመታት በላይ ከኢትዮጵያ ህዝብ ጋር የተባበረባቸውንና ለውጥ ያስገኘባቸውን ውጤታማ ዘመናት በማክበር 
ላይ የሚገኘው የአሜሪካ ዓለም አቀፍ ልማት ኤጀንሲ፤ በተለይም ኑሮን በማቅለል፣ማህበራዊ ጤናና ሀብት 
ተጠቃሚነት እንዲረጋገጥ ከፍተኛ ጥረት ሲያደርግ ቆይቷል፡፡ በኢትዮጵያ የአሜሪካ ዓለም አቀፍ ልማት ኤጀንሲ 
መርሀ ግብሮች ድህነትን በማጥፋት፣ፈጥኖ ከችግር በማገገምና ዲሞክራሲያዊ ማህበረሰብን በመፍጠር ላይ 
የሚያተኩሩ ናቸው፡፡ ለተጨማሪ መረጃ፡-www.usaid.gov/ethiopiaን ይጎብኙ፡፡ 

ኬኤንቪሲ የሳንባ ነቀርሳ ፋውንዴሽን ውጤታማ፣የላቁና ዘላቂ የሆኑ የሳንባ ነቀርሳ መቆጣጠሪያ እስትራቴጂዎችን 
በመጠቀም በዓለም አቀፍ ደረጃ ሳንባ ነቀርሳን ለማጥፋት በመንቀሳቀስ ላይ ይገኛል፡፡ በኢትዮጵያ የሳንባ ነቀርሳን 
ለመቆጣጠር በሚደረገው ትግል ውስጥ ዋነኛ አጋር በመሆን ከ2000 ዓ.ም. ጀምሮ ከፍተኛ አስተዋጽኦ በማድረግ 
ላይ ይገኛል፡፡ ለተጨማሪ መረጃ፡- www.challengetb.orgን ይጎብኙ፡፡ 

